
隣時摽掠爲患使臣所至萬一被其突出有所傷害虧中

國體納外夷侮不可不慮臣等深見事勢之難所下勑書

未敢撰寫伏望　皇上愼重國體憫恤民窮收囘成命番

供等物卽令朝貢使臣賫囘庶禮度不失聖德益光不聽

○謫光祿寺少卿楊瑋爲瀘州知州　上好養畫眉每日

遣使至光祿索子鵝頭數十作畫眉食瑋言今天下民窮

財盡何處討許多子鵝頭大加裁損　上怒命中涓詰責

令瑋自來囘話瑋穿白布褶跪午門外遂傳　旨降二級

調外任謫知瀘州

北虜大掠固原平凉等處

文安縣一日河水忽僵立風色甚寒凍結爲柱高圍俱五丈

中空而旁穴數日流賊過縣鄉民走入柱穴中避之賴以

保全者何啻百萬此亦前史所罕見　○浙江左布政使

方良永劾奏朱寧鬻鈔害人尋乞致仕時朱寧黷貨無厭

以鈔一萬發浙江十一府易銀三萬餘兩良永言今四方

羣盜甫息瘡痍未復邊塞多虞浙東西諸郡自冬徂春雨

雹爲災蚕麥不利待哺之民嗷嗷千里此何時也臣苟隱

忍不爲　陛下言之則已歛之財必入朱寧之手而民心

傷矣民心傷則邦本動摇　陛下寧不爲之寒心乎臣惟

朱寧籍寵以來　陛下之賜予無算四方之餽遺不貲篋

--

笥之中必不少此又不病狂喪心何乃爲此負恩之賊伏

乞　陛下割偏私之愛下之詔獄明正典刑仍乞急行廵

按浙江監察御史會同鎮守三司等官將已歛鈔銀盡給

還民則民怨猶可慰解臣死且甘心如不以臣言爲然置

之不問日復一日尾大不掉蚕食天下肆無厭之求出于

尋常所不料者　陛下于是時悔之晚矣䟽入朱寧頗懼

乃委過下人遣衛卒追所發鈔而以價銀還之民時寧怙

寵恣横舉朝無敢言者獨良永亟攻之寧憾之不置良永

三上䟽乞休以避其害友人黃鞏稱良永此䟽足落權奸

之膽宇宙閒不可無此一舉

　〈良永字壽卿號松厓福建莆田人性至孝筮上所至以廉介稱初爲河南僉事以不肯屈節中使遂致仕後復〉

　〈起累今官以劾錢寧復致仕嘉靖更化廷臣交薦起之良永以毋年踰八十力乞終養吏部援例奏行有司月〉

　〈給米三石以旌孝廉累起爲刑部尙書皆以終養辭〉

冬謫前江西按察副使胡世寧戍遼東瀋陽衛時寧王宸

濠蓄志不軌誘聚天下亡命日夜謀爲變威脅方面守宰

賄結在朝權貴覬以逞其私在位者皆畏忌觀望世寧憂

之上䟽言寧王自因劉瑾討衛兵以來威勢日盛剝害遍

及于閭閻三司多被其鈐束禮樂刑政不自　天子四方

之事益有可憂乞𥳑命才節威望重臣假以便宜之懽俾

兼提督廵撫之任以消隙寢邪于未形勑王自治其國勿

